
ՀԻՄՆԱՎՈՐՈՒՄ
«694-790 ՄՀց ԵՎ 3.4-3.8 ԳՀց ՀԱՃԱԽԱԿԱՆԱՅԻՆ ՏԻՐՈՒՅԹՆԵՐՈՒՄ ՑԱՄԱՔԱՅԻՆ ՇԱՐԺԱԿԱՆ ՌԱԴԻՈԿԱՊԻ ՑԱՆՑԵՐԻ ՀԱՄԱՐ ԱՐԵՎԵԼՅԱՆ ԳՈՐԾԸՆԿԵՐՈՒԹՅԱՆ ԵՐԿՐՆԵՐԻ (ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆ,ԱԴՐԲԵՋԱՆԻ ՀԱՆՐԱՊԵՏՈՒԹՅՈՒՆ,ԲԵԼԱՌՈՒՍԻ ՀԱՆՐԱՊԵՏՈՒԹՅՈՒՆ,ՎՐԱՍՏԱՆ,ՄՈԼԴՈՎԱՅԻ ՀԱՆՐԱՊԵՏՈՒԹՅՈՒՆ ԵՎ ՈՒԿՐԱԻՆԱ) ԱԴՄԻՆԻՍՏՐԱՑԻԱՆԵՐԻ ՄԻՋԵՎ ՆԵՐԴԱՇՆԱԿԵՑՎԱԾ ՏԵԽՆԻԿԱԿԱՆ ՊԱՅՄԱՆՆԵՐԻ  ՎԵՐԱԲԵՐՅԱԼ» ՍՊԵԿՏՐԻ ՀԱՐՑԵՐՈՎ ՏԱՐԱԾԱՇՐՋԱՆԱՅԻՆ ՀԱՄԱՁԱՅՆԱԳՐԻ

2006 թվականի հունիսի 15-ին ք. Ժնևում (Շվեյցարիայի Համադաշնություն) կայացած ռադիոկապի տարածաշրջանային համաժողովի աշխատանքների շրջանակներում ստորագրվել է «Ժնև-06»  թվային  վերգետնյա ռադիոհեռարձակման ծառայության տարածաշրջանային պլան՝ 174-230 ՄՀց և 470-862 ՄՀց հաճախականային տիրույթներում թվային վերգետնյա հեռուստատեսության հեռարձակման  համար: Հեռուստակապուղիների բաշխումները պետությունների միջև իրականացվել են վերը նշված հաճախականային տիրույթներում՝ հաշվարկների և փոխադարձ համակարգման միջոցով: Համաձայն «Ժնև-06» թվային  վերգետնյա ռադիոհեռարձակման ծառայության տարածաշրջանային պլանի՝ հարևան պետությունները ստանում են հավասարաչափ հասանելիություն հաճախականային տիրույթներում:
Տեխնոլոգիաների արագ զարգացումը հանգեցրեց նրան, որ հեռարձակման ծառայությունների համար արդեն իսկ հատկացրած 470-862 ՄՀց հաճախականային տիրույթից 2012 թվականին Համաշխարհային ռադիոկապի համաժողով 2012-ի ընթացքում  շարժական կապի ծառայությունների համար հատկացվեց 790-862 ՄՀց  հաճախականային տիրույթ (որը կոչվեց 1-ին թվային բաժանարար), իսկ 2015 թվականին՝ Համաշխարհային ռադիոկապի համաժողով 2015-ի կողմից, նաև 694-790 ՄՀց հաճախականային տիրույթը (որը կոչվեց 2-րդ թվային բաժանարար): 
Նկատի ունենալով, որ ռադիոկապի տարածաշրջանային համաժողովի որոշումները և հատկացումները կարող են չեղարկվել կամ փոփոխվել միայն մի այլ տարածաշրջանային ռադիոկապի համաժողովի որոշմամբ, իսկ հարևան պետությունների կողմից ռադիոհաճախականային սպեկտրին հավասար հասանելիությունը ամրագրված է Ռադիոկապի կանոնակարգում` անհրաժեշտություն է առաջացել հարևան պետությունների կողմից այդ հարցը կարգավորել երկկողմ կամ բազմակողմ պայմանագրերի միջոցով:
2019-2020 թվականներին Արևելյան գործընկերության երկրների
 շրջանակում գործող Սպեկտրի փորձագետների աշխատանքային խմբի (SEWG) հանդիպումների ընթացքում թվային շուկաների ներդաշնակեցման նպատակով մշակվել և վերջնական տեսքի է բերվել նշված համաձայնագիրը, որի ստորագրումը նախատեսում է ստորագրած պետություններում 694-790 ՄՀց և 3400-3800 ՄՀց հաճախականային տիրույթներում զարգացնել շարժական կապ՝ բացառելով փոխադարձ խանգարումները:
2017, 2019 և 2020 թվականներին Հայաստանի Հանրապետությունում ռադիոհաճախականությունների կառավարման համակարգող հանձնաժողովի նիստերի ընթացքում (հանձնաժողովի անդամները քննարկումներ իրականացնելով շահագրգիռ գերատեսչությունների և կառույցների ներկայացուցիչների հետ) որոշվել է համաձայնագրին միանալ միայն 694-790 ՄՀց հաճախականային տիրույթի մասով, որը թույլ կտա Հայաստանի Հանրապետությանը վերը նշված տիրույթը դիտարկել, որպես 5G սերնդի շարժական կապի զարգացման և օգտագործման համար հնարավոր տիրույթ:
2021 թվականի հոկտեմբեր ամսին Արևելյան գործընկերության համագործակցության շրջանակներում Սպեկտրի հարցերով փորձագետների աշխատանքային խմբի կողմից լրամշակվել է Սպեկտրի հարցերով տարածաշրջանային համաձայնագիր (այսուհետ՝ ՍՏՀ): ՍՏՀ-ում իրականացվել են մի շարք խմբագրական փոփոխություններ, որոնք չեն անդրադարձել համաձայնագրի բովանդակության վրա: ՍՏՀ-ի վերջնական խմբագրությամբ տարբերականից հանվել է միայն 7.5 կետով (առաջնային տարբերակում՝ 7.2 կետ) նշված վերապահումն, այն մասին, որ «Սույն համաձայնագրի 3.4-3.8 ԳՀց հաճախականային տիրույթի վերաբերյալ դրույթները  չեն կիրառվում Հայաստանի Հանրապետության համար»:
